
Hamalau film luze eta hamaika labur lehian otsailaren 15etik aurrera, Punto de Vista jaialdiaren sail ofizialean
Programa beste sail hauek osatuko dute: "Erdialdeko eskualdea", "Isiltasuna", "Begira dagoen eskua", Asiako zinema, Nicolas Philibert-en klase bat, Ermanno Olmiri buruzko atzera begirakoa eta José Luis Guerínen azken filma, beste zenbait jardueraren artean
Asteazkena, 2008ko otsailaren 6. Kultura eta Turismo kontseilari Juan Ramón Corpas Mauleónek eta jaialdiko zuzendari artistiko Carlos Muguiro Altunak aurkeztu dute Punto de Vista Zinema Dokumentaleko Jaialdiaren laugarren edizioa, Iruñean eginen dena, otsailaren 15etik 23ra; aurten, lehiaketan parte hartuko duten pelikulek osatzen duten sail ofizialaz gain, ikusi ahal izanen dira, halaber, etorkizunera irekitako sail berri bat, “Erdialdeko eskualdea”; sobietarren ondoko garaiko zinema dokumentaleko irudiari eta isiltasunari buruzko ziklo bat; Ermanno Olmiri buruzko atzera begirakoa; “Heterodocsias”, aurten “Begira dagoen eskura” proiektua eskainiko duena; Asian Network of Documentary-ren pelikulak, eta José Luis Guerínen lana, Unas fotos en la ciudad de Sylvia.     


Sail Ofizialaren barruan hamalau pelikula luze eta hamaika film labur daude, 2006an eta 2007an ekoitziak, haietako asko Espainian ikusi gabeak oraindik; “Punto de Vista” Sari Nagusia eskuratzeko lehiatuko dira: 10.000 euro. Beste sari bat egonen da, 3.500 eurokoa, film labur onenarentzat, baina hau ez da emanen Punto de Vista Sari Nagusia film labur bati egokitzen bazaio, eta ikusleen sari berezi bat pelikula onenari, 2.500 eurorekin. Sail honen barruan, antolatzaileek  Raya Martin zuzendari filipinarraren Autohystoria nabarmendu dute, ikusirik zein harrera ona izan duen zenbait jaialditan, hala nola Buenos Airesko BAFICIn, eta zuzendaria izan dela Cannesko Jaialdiaren talentu gazteentzako Cinefondationen onartu duten lehendabiziko filipinarra. Espainiako zinegile belaunaldi berri baten lanak ere azpimarratu dituzte, esate baterako, Isaki Lacuesta, Las variaciones Marker lanarekin; Óscar Pérez, El sastre filmaren estreinaldiarekin datorrena, Amsterdameko IDFA jaialdian irabazle izan ondoren, edo Alberte Pagán, Pó de estrelas lanarekin. 


Aurten ere, bigarren aldiz, Jean Vigo Saria emanen zaio zuzendari lan onenari, 5.000 eurokoa. Jaialdiak zuzendari frantsesaren legatuarekin eta familiarekin dituen loturei esker sortua, sari horrek zinemaren historiako lan liluragarrienetako baten oroitzapenaren ohoreaz janzten du saritua, sariketaren antolatzaileek adierazi dutenez. 


Hauek dira epaimahaiko kideak: Ross McElwee, Harvardeko irakaslea eta zine zuzendaria; Josetxo Cerdán, Bartzelonako Unibertsitate Autonomoko irakaslea; Luciano Barisone, Albako Infinity Jaialdiko zuzendaria izandakoa eta Veneziako Jaialdiko hautaketa batzordeko kidea; Marcel Lozinski, zinema zuzendaria, eta Carmen Cobos, zinema ekoizlea. 

Beste sail batzuk

Nicolas Philibert zuzendari frantsesak master class bat emanen du otsailaren 18an, bere estiloaren ezaugarri nagusien berri emateko. Berak egindako Ser y tener filmak, herri bateko eskolaren inguruko dokumentalak, milioi eta erdi ikusle baino gehiago erakarri zituen Europa osoko zinema aretoetara. Bestalde, bere azken pelikula, Retour en Normandie, Cannesko azken jaialdian estreinakoz ikusitakoa, Punto de Vista jaialdian aurre estreinaldia izan eta gutxira iritsiko da aretoetara; Punto de Vista jaialdian, halaber, aurreko beste bi pelikula ikusi ahal izanen dira, Espainian oso ezagunak ez direnak, La moindre des choses eta La ville Louvre hain zuzen. 


“Erdialdeko eskualdea” izeneko sail sortu berriak, zinema esperimentaleko lan klasiko baten ohoretan hala bataiatuak (Michael Snow-en La region centrale, 1971), zinema aurreratuena, ausartena eta harrigarriena deskubritzeko ate bat izateko asmoa du, eta gaur egungo pelikulak baizik ez ditu bilduko, Espainian aurrez estreinatu ez direnak eta zenbait jaialditan lehiatzen direnak, hala nola Berlinalen, Cannesen, Venezian, Rotterdamen edo Locarnon. “Erdialdeko eskualdea” sailak duen mailaren adierazgarri, pelikula bat: My Winnipeg, Guy Maddinena, otsailaren 8an Berlinaleren Forum izeneko saila irekiko duena, eta sei egun geroago Punto de Vista Jaialdian proiektatuko dena, mundu osoan bigarren aldiz; edo The Bell, Audrius Stonys lituaniarrena, duela urte batzuk Europako dokumental onenaren saria irabazi ondoren bere azken pelikula estreinatzeko Punto de Vista aukeratu baitu zinegile honek. 


 “Isiltasuna” delako sailak hitzari uko egin eta errealitatea enkoadratzeko keinua xede nagusitzat hartu duten zinegileen belaunaldi baten gaur egungo lan onenetako batzuk biltzen ditu. Atzera begirako honek isiltasun zinematografikoari buruzko bidai bat planteatzen du, abiapuntuko lan klasikoan, hau da, Sharunas Vartasen In the Memory of a Day Gone By (1991) filmean, hasi eta Locarnoko Urrezko Leopardoa irabazitako The Milky Way (2007) filmean, Benedek Fliegaufek eginikoan, amaitzeko. Atzera begirakoan izanen diren beste egile batzuk hauek dira: Audrius Stonys, Sergei Loznitsa, Bela Tarr, Valdas Navasaitis, Laila Pakalnina, Victor Asliuk, Temirbek Birnazarov, Ánges Incze, edo Nora Martirosyan, Europako Ekialdeko eta Asiako erdialdeko hitzik gabeko dokumental zuzendariak, tradizio sobietiko-eslaboarekin uztartuak. 

 
Punta de Vista jaialdiaren eginkizunetako bat da inor begiratzen ez duen tokira begiratzea, adibidez, Ermanno Olmiren obrarekin gertatzen dena, Europako zinemako zuzendari funtsezkoenetako bat izaki ahanzturan galtzeko arriskua baitzegoen. Ermanno Olmik, Cannesko azken jaialdian Centiocciodi bere azken filma aurkeztean, aurrerantzean fikziorik ez duela eginen iragarri zuen, eta une hartatik aurrera bere zinemaren jatorrian babestuko zela, dokumentalean alegia. Olmik Cannesko Jaialdian Urrezko Palma irabazi zuen El árbol de los zuecos pelikulagatik eta Veneziako Urrezko Lehoia, berriz, La leyenda del santo bebedor lanagatik, eta 50eko hamarkadan hasi zen dokumentalak ekoizten, EdisonVoltako sail zinematografikoa abian jarri zuenean. Atzera begirakoaren komisarioa Adriano Aprá izanen da, Italiako Cinetecaren zuzendari ohia, eta bertan Olmiren ibilbidean, fikziokoan nola dokumentalean, ezinbestekoak izan diren lan batzuk ekarriko dira gogora, gehienak oraindik ikusi gabeak Espainian: Un metro lungo cinque, In nome del popolo italiano, Mille anni, Grigio, La Pattuglie del Passo San Giacomo, La mia valle, Manon finestra 2, Alcide de Gasperi, Lungo il fiume, besteak beste. Horrez gain, jaialdiak Punto de Vista bildumako hirugarren liburua eskainiko dio Olmiri, zinegilearen eta El cielo gira pelikularen zuzendaria den Mercedes Álvarezen arteko elkarrizketa luze bat barne dela. 

Iaz, Punto de Vista Jaialdiak “Heterodoxias” izeneko sail berria sortu zuen, Espainiako zinema dokumentalaren lan heterodoxo eta ikonoklastenak berrikusi eta aldarrikatzeko espazioa. Berridatzi eta aldarrikatzeko asmo hori bide berriak jorratzeko proposamen bilakatu da bigarren edizio honetan. “Begira dagoen eskua” izenarekin, “Heterodoxias” sailak zazpi zuzendari gonbidatu ditu film labur batean lan egitera, bidaiaren egunerokoaren ideia gidari, bideo kamara duen sakelako telefono batez baliatuz soilik, eta blog batean bilduz guztiak: www.lamanoquemiralamano.blogspot.com. Zazpi partaide horietatik (Andrés Duque, María Cañas, Víctor Iriarte, Gonzalo de Lucas, Rafael Tranche eta Lluís Escartín) batzuk iaz Heterodocsias inauguratzeko egindako inkestan ageri ziren jada. 


Punto de Vista jaialdiak iaz, “Mila urteko zinema” izeneko atzera begirakoarekin, Asiako zinemari ireki zion ateak jarraipena izanen du Pusan hiriko jaialdiarekin ezarri den loturari esker, haren bidez estreinatuko baitira, Europarako modu esklusiboan, Asian Network of Documentary (AND) proiektuko pelikulak. Asian Film Fund-ek, Pusango Jaialdiak eta Asiako ekoizpen- eta banaketa-etxe garrantzitsuek batera sustatzen duten proiektu honen helburua izan da, hasieratik, Asian dokumentalak egitea bultzatzea eta talentu gazteei aukerak ematea beraien proiektu ausartenak gauzatzeko. Duela urtebete eskas sortutako programa horren lehendabiziko emaitzak, Iruñean proiektatuko direnak, hauek dira: Hopes dies last in war (India, 2007), Supriyo Sen-ena; Battlefield calling (Korea, 2007), Kong Mi Yeun-ena; Nobody´s child (Txina, 2007), Chao Gan-ena; Bingai (Txina, 2007), Feng Yan-ena, eta Invisible city (Singapur, 2007), Tan Pin Pin-ena. Denen artean Asiako zinema dokumentalaren joera berriei buruzko erretratu poliformea osatzen dute. Haietako bi, Invisible City eta Bingai, Punta de Vista Jaialdiko sekzio ofizialaren barruan daude, gainera. 


José Luis Guerínek bi urte eman zituen argazkiak egiten eta sekretuan filmatzen emakume anonimoen aurpegiak, keinuak eta gorputzak, amodio zahar baten bilaketa pertsonalean. Material horretatik fikziozko pelikula bat jaio zen, En la ciudad de Sylvia (2007), aktore nagusitzat Pilar López de Ayala duena, bai eta beste lan bat ere, askoz pertsonal, libre eta sekretuagoa: Unas fotos en la ciudad de Sylvia (2007), idazmahaiko lan bat, zuri-beltzezko irudi finkoen bidez egina, modu pertsonalagoan eta saiakera gisa hausnartzen duena irudien eta emakumeen misterioaz. Lan horren aurrerapen bat ikusi ahal izan zen “Heterodocsias. Pistas para una historia secreta del cine documental en España” (2007) izeneko argitalpenean, Punto de Vista Jaialdiak aurreko edizioan kaleratutakoan. Jaialdiari hasiera emanen dion pelikula honek zuzenetik hartutako soinua du, Paula Yturriagak pelikularako propio sortutako musika. 
Sarean
Jaialdia ugaldu egiten da sarean. www.puntodevista.navarra.es helbide ofizial sortu berriari geroz eta aktiboagoa den www.apropositodepuntodevista.blogspot.com gehitu zaio, ikusle guztien parte-hartzea jasotzeko prest; “Begira dagoen eskua” proiektuko zazpi zuzendariak biltzen dituen www.lamanoquemiralamano.blogspot.com, eta Punto de Vista Jaialdiak Youtuben (www.youtube.com/festivalpuntodevista) eta Blip-en www.festivalpuntodevista.blip.tv ireki dituen kanalak, jaialdiko filmen zatiak eskaintzen dituztenak, informazio dosi txikiak eta beste orri eta blogetan ere emateko aukerarekin.

Jaialdiko blogak, www.apropositodepuntodevista.blogspot.com izenekoak, errepikatu eginen du aurten kritiko gazteen testuak jaso eta zabaltzeko esperientzia, jaialdiaren jarraipena egin dezaten sarearen bitartez. 

Punto de Vista Jaialdiko sarrerak bihartik hasita (osteguna, otsailaren 7) erosi ahal izanen dira, 2 euroko salneurrian, honako toki eta ordutegi hauetan: Civicanen, astelehenetik larunbatera, de 9:00etatik 21:00etara, edo 948076259 telefonoan; Golem Yamaguchi zinemetan, 16:00etatik 23:00etara, leihatilako orduetan, edo 948222333 telefonoan (errekarguarekin), eta Carlos III zineman, leihatilan, 16:00etatik aurrera, leihatila elektronikoan edo 948222333 telefonoan (errekarguarekin).

